
	ДЭЭЖИС ҮЛГЭРҮҮД

	 

	“БНМАУ Гэгээрлийн яамны хэвлэл” Улаанбаатар хотноо 1964 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГАРГҮЙ ХҮҮХЭН

	 

	Уг үлгэр манай цахим номын санд тусгай ном болон орсон тул эндээс татаж уншина уу.

	 


МАЛЧИН ХҮҮ

	 

	Амьтны асуусан бүхэнд алдалгүй хариулдаг хотол олондоо алдаршсан малчин хүү байжээ. Гэтэл тэр орны эзэн хаан түүний чадалд эс итгэж бяцхан хүүг авчир гэж бараа бологчдодоо тушааж, малчин хүүтэй учирч магад үнэнийг олъё гэж шийдэв.

	Тэгээд:

	— Хэрэв чи миний тавьсан гурван асуултыг маргаангүй үнэн хариулбал хүүгээ болгож аваад хаан ширээг залгамжлуулъя гэжээ.

	— Ямар гурван асуулт байна? гэж яаралгүйхэн хүү асуув.

	— Далайн ус хэдэн дусал вэ? Энэ бол миний нэгдүгээр асуулт гээд ихэмсэг байртай гэдийж суув.

	— Эрхэм хаантан минь! Энэ дэлхийд урсаж их далайд цутгадаг элдвийн олон гол мөрнүүдийг эгшин зуур боох зарлиг буулгаач! Энэ хугацаанд нь би амжиж тоолоод танд айлтгая гэв.

	— Тэгвэл тэнгэрийн од хэд вэ? гээд зэвүүцэнгүйхэн шиг харж асуув гэнэ.      

	Хүү том цаас өгөхийг гуйгаад түүн дээрээ хүний нүд олж харахад хүч хүрэмгүй олон цэг тэмдэглэж

	— Хүндэт эзэн хаан минь! Хүсэлтийг чинь биелүүллээ. Хөдөөх хүү би тэнгэрийн од бүхний тоогоор тэмдэг тавиад ирлээ. Та өөрөө тоолон соёрхоно уу гэв. Бэхээр тавьсан цэгийг хараад хааны нүд эрээлжилж дотор нь балмагдав гэнэ. Тэгснээ

	— Нэгэн зууны эрин үед хэчнээн хором «секунд» байдаг вэ? гэж эцсийн асуултаа тавьснаа их л эмээнгүй ширтжээ.

	— Бүр алсын нэг нутагт ургамал эрдэнийн чулуун уул бий. Түүний бэлээс оройд нь гарахад нэг цаг явдаг. Бүсэлхийгээр нь бүтэн тойроход бас нэг цаг явдаг юм. Тэр уулын оройд зуун жил болоход нэг шувуу ирж хошуугаа билүүдэж авдаг билээ. Уул шувуу хошуугаа билүүдсээр тэр уул элэгдэж ор мөргүй арилж алга болоход шинэ зууны эрин үеийн анхны хором эхэлж өнгөрч байгаа зууны сүүлчийн хором өнгөрнө гэж хүү хариулав.

	Хаан чи асуусан асуултад үнэхээр цэцэн цэлмэг хариулт өглөө. Ийм болохоор энэ мөчөөс эхлээд чи эзэн хаан миний хүү болж үзэсгэлэн тансаг ордонд минь үрийн адилаар амьдрах хувьтай болжээ гэж гэнэ.


ДООД ТИВИЙН ХҮН

	 

	Уг үлгэр манай цахим номын санд тусгай ном болон орсон тул эндээс татаж уншина уу.

	 


НАСНЫ ХЭМЖЭЭ

	 

	Бурхан ертөнцийг бүтээх гээд хорвоогийн амьтны амьд явах насны хэмжээг тогтоох болж гэнэ. Нэг илжиг ирээд

	— Миний нас хир зэрэг урт бол? гэж асуужээ.

	— Чамд 30 нас өгвөл багадах уу? гэж бурхан хариу өчив.

	— Бурхан минь яасан урт хугацаа вэ дээ. Миний гуниг зүдүүртэй амьдралыг эргэцүүлэн болгоож хайрла. Үүрийн харанхуйгаас үдшийн бүрэнхий хүртэл тээрмийн тариа зөөгөөд хаягдал хог идсэн болж хаа гуяндаа ташуурын нүдүүр амсана.

	Тэгэхлээр наслах хугацааны тэн хагасыг хасаж өгөөч гэж гуйв.

	Бурхан түүнийг өрөвдөж 18 жилийн нас хайрлав. Илжиг сэтгэл хангалуун буцлаа. Түүний дараа нохой хүрэлцэн ирэв. Чи хир зэрэг удаан амьдрах хүсэлтэй билээ. Илжгэнд 30 нас урт гэнэ. Чамд тохирох болов уу? гэж бурхан асуув.

	— Бурхан минь та тийм хатуу сэтгэлтэй гэж үү? Тэгж их наслахад харайх хөл минь гүйцэхгүй хазах шүд минь тэсэхгүй, хуцах хоолой минь хүрэхгүй, хашаа хорооны мухар сахиж хавирга сүвээгээрээ хэвтэх болно. Болгоож үз гэж гуйв.

	Бурхан учрыг тунгааж арван хоёр жилийн нас өгөв.

	Түүний сүүлд сармагчин хүрч ирэв.

	— Чи ямар илжиг шиг зүтгэж нохой шиг гүйх биш, цаг ямагт наргиан хөгжөөнтэй явдгийн хувьд наанадаж 30 нас наслах хүсэлтэй биз дээ гэж бурхан асуулаа.

	— Бурхан минь тиймэрхүү үзэгдэж болно. Үнэндээ огт өөр шүү дээ. Эргэн тойрон хүн амьтан цөм өв тэгш байхад надад өөрийн гэх аяга ч олддоггүй юм. Амьтан хүнийг инээлгэн баясгах гэж аливаа маяг дүр үзүүлж, алиалан хөөрсөөр тамир тэнхээ тасрахад өглөгч хүний шидсэн алим жимс ч гашуун санагдана. Ингэхлээр хүнд инээд, надад ханиад болдог юм. Би яагаад ч 30 насалж чадахгүй гэжээ.

	Бурхан аргагүй байдлыг нь харгалзаж арван нас хайрлажээ.

	Хамгийн сүүлд насан хутгаа хүсэж хүн иржээ. Хүн бие цогцос эрүүл чийрэг, ухаан саруул уудам, сэтгэл оюун баяр хөөр бялхам гэнэ.

	— Гучин нас өгвөл ямар сан бол? гэж бурхан асуув.

	— Яасан ч богино нас вэ? Орон гэрээ барьж босгоод гал голомтоо засаж төвхнөөд түрүүчийн тарьсан модныхоо үр жимс боловсрохыг хүлээлгүй түмэн олны хэрэгт нэмэр ч оруулж амжаагүй үхэх хэрэг шүү дээ. Амьд явах хугацааг минь арай урт болгож хайрлаач гэж гуйв.

	— Тэгвэл чамд илжигний наслах 18 жилийг өгье гэж бурхан хариулахад,

	— Даан ч бага байна даа гэж хүн өчив.

	— Тэгвэл чи нохойн амьд явах 12 жилийг ав гэж Бурхан зарлиг болоход бас л чамлалттай байна даа гэж хүн хяхуурхан хэлэв.

	— За тэгвэл чамд сармагчинд ноогдсон 10 жилийг өгье. Харин илүү нэмж чадахгүй шүү гэж зандрав. Хүн сэтгэл дундуурхан байвч арга буюу гэдрэг буцжээ.

	Ингэж хүн дал наслах болжээ. Эхний гучин жил хүний өөрийн нь хувь учир нүд ирмэх зуур өнгөрнө. Энэ үед хүн эрүүл чийрэг, хөгжил хөдөлгөөнтэй, ажил хөдөлмөрт дур сонирхолтой, ахуй амьдралд сэтгэл хангалуун байдаг. Тэгээд илжигний 18 жилд зовлон зүдүүр ээлж дараалан нөмөрсөөр үр тариа зөөн бусдыг тэжээж үнэнч шударга ажлын харамжид үл ялих зүйлийг хүртэнэ. Нохойн 12 жилд хүн харайх хөлгүй, хазах шүдгүй буурай ядуугийн туйлд хүрч гэрт сууна. 

	Эцэст сармагчны арван жилд хүн насны туйлд хүрч зөнөглөж ёстой л хүүхэд нохойн доог болдог юм гэнэ.


ЯДУУ ХҮҮ

	 

	Уг үлгэр манай цахим номын санд тусгай ном болон орсон тул эндээс татаж уншина уу.



	




	МӨНХИЙН УС

	 

	Уг үлгэр манай цахим номын санд тусгай ном болон орсон тул эндээс татаж уншина уу.



	




	МЭРГЭН ЭМЧ

	 

	Эрт цагт нэгэн ядуу тариачин эр амьдарч байжээ. Түүний нэрийг Хавч гэнэ. Нэг өдөр хоёр шар хөллөсөн сайн тэрэг түлээ хотод авчирч хоёр талераар үл таних эмчид худалдаж гэнэ. Мөнгөө авахаар эмчийнд ортол тэр бээр ширээний ард суугаад амтархан хооллож байв. Тариачин эр тэр бүхнийг ажигласаар эмч болох сон гэдэг хүсэл төрөв.

	Жаахан хулгаж зогссоноо

	— Би эмч болж болох учир байна уу? гэж асуув.

	— Бололгүй яах вэ. Бүр амархан хэрэг гэж эмч хариулав. Тариачин эрийн урам сэргэж үүний тул би юу хийх ёстой бол? гэж лавлав.

	— Эхлээд хавтсан дээрээ эр тахианы зурагтай үсэглэл нэртэй ном ав. Дараа нь хоёр шараа тэрэгтэй нь худалдаж орхи. Тэр мөнгөөрөө эмч хүнд шаардагдах бүх төрлийн хувцсыг бэлтгэ. Эцэст «мэргэн эмч» гэж дурайтал бичүүлээд хаалган дээрээ товойтол хадчих! Тэгээд л гүйцэх нь тэр гэв.

	Тариачин эмчийн зөвлөгөөг дэс дараалан хийж гүйцэтгэв. Эмнэлгийн ажлаар ялихгүй жаахан оролдож үзэв. Яг тэр үеэр нэг их баян хүн баахан мөнгөө алдаж орхижээ. Ойролцоо нэг тосгонд онц их мэдэлтэй мэргэн эмч бий, очиж түүнд бараалхвал алдсан мөнгөө олох нь магад гэж олон бүгдээр зөвлөж гэнэ. Сайн агтаа шилж барьж сайхан тууз тэргээ хөллөн суугаад тариачны суудаг тосгон тийш давхиж гарчээ. Тариачныд түдэлгүй хүрч

	— Мэргэн эмч гэгч та мөн үү гэхэд:

	— Тийм ээ би байна гэж ам дүүрэн хариулав.

	— За тэгвэл надтай хамт яв. Алдсан мөнгийг минь олж өг гэж тушаав.

	— За яах вэ гүйцэтгэе. Харин миний эхнэр Грета хамт явах ёстой гэв.

	Баян эзэн гоёмсог тэргэнд тэднийг суулгаад гэдрэг довтлов. Газрын эзнийд хүрэлцэн ирж эхлээд хамт хоол идэх юм болж гэнэ. Гэтэл эмч миний гэргий Грета хамт хооллох ёстой гэж уриулж авчраад ширээний ард зэрэгцэн тухлав. Эхний зарц тансаг сайхан хоолыг таваг дүүрэн авчирч барив. Тариачин эхнэрээ тохойгоороо нудраад энэ нэгдэх нь биз дээ гэж шивнэв. Уул нь хоол авчирсан нэгдэх зарц байх гэсэн ухаантай байжээ. Гэтэл нөгөө зарц «нэгдүгээр хулгайч байх» гэж хэлсэнд ухаан гартлаа айж юу болсноо нөхдөдөө ширхэг дараалан тоочив. Энэ эмч бүхнийг мэддэг нь гарцаагүй үнэн юм. Үнэхээр би анхны хулгайч нь мөн. Бидэнд аюул болох нь байна гэж нэмж хэлэв.

	Хоёр дахь зарц хулгаж сандарсаар орж очив. Тариачин мөн л Грета энэ хоёр дахь нь биз дээ? гэж асуув. Зарцын дотор харанхуйлж зайлж гарахыг яарав.

	Гурав  дахь зарц улам ч тавгүй байдалд оржээ. Бас л Грета гурав дахь нь биз дээ гэж асуусан гэнэ.

	Дөрөв дэх зарц бүтээлэгтэй хоол бариад орох болж зарцыг орж ирмэгц эмч гуай ямар хоол авчирсныг тааж авьяас бэлгээ үзүүлнэ үү гэж эзэн хэлэв. Тариачин эр бүтээлэгтэй хоолны зүг хэчнээн хараад яах вэ. Гайхаш алдрахдаа өөртөө хандаж иш! Хөөрхий муу хавч өнгөрчээ! гэвэл эзэн:

	— Таачихлаа шүү гээд дуу алдав. Үнэндээ тэр битүү саванд хавчийн махаар хийсэн хоол авчирсан юм санжээ. Ингээд эзэн

	— За миний мөнгийг хулгайлсан этгээдийг олж чадах юм байна гэж итгэв.

	— Үүнийг сонссон хөөрхий зарц амь аврах арга хийхээр бодож эмчийн зүг нүдээ ирмэж гарч уулзъя гэсэн дохио өглөө. Тасалгаанаас гартал дөрвөн зарц хүлээж байж. Бид мөнгийг хулгайлсан нь үнэн. Хэрэв та өршөөвөл тэр мөнгийг цөмийг нь өгөөд бас ч нэлээд их мөнгө нэмж өгөхийг амлаж гэнэ. Дүүжлэгдэхээс айж зарц нар зүрх түгшин, бие дамжиж мөнгө нуусан газраа мөн үнэхээр зааж өгчээ. Эмч энэ бүхнийг мэдэн дотор онгойж, сэтгэл тэнийгээд буцаж ирж суудлаа эзлэв. Тэгснээ:

	— Эзэн минь таны мөнгө хаа байгааг эрж үзье гэжээ. Тэр үед тав дахь зарц зуухны хөндийд ороод үг чагнаж суув. Эмч үсэглэлээ нээгээд хуудсыг алчуураар эргүүлж тахианы зургийг эрж эхлэв. Арайхийн тахиагаа олоод чи энд байгаа юм бий. Яаж ийшээ орчхов гэж эмч амандаа үглэхэд зууханд нуугдсан зарц өөрийгөө хэллээ гэж бодоод ухаан гартал сандарч бүхнийг мэддэг хүн байна гэж бүгдэд давтан зарлав.

	Дараа нь мэргэн эмч мөнгө нуусан газрыг эзэнд үзүүлээд хулгайлсан эзнийг таг чиг дарав. Тэгээд эзэн зарц аль алинаас асар их шан хүртэж, алдар нэр нь хотол даяар цуурайтсан юм гэнэ билээ.


БАЧТАЙ ХҮҮ 

	 

	Уг үлгэр манай цахим номын санд тусгай ном болон орсон тул эндээс татаж уншина уу.



	




	ТӨМӨР ГАНС

	 

	Уг үлгэр манай цахим номын санд тусгай ном болон орсон тул эндээс татаж уншина уу.



	




	ЭРЭЛХЭГ ГАНС

	 

	Уг үлгэр манай цахим номын санд тусгай ном болон орсон тул эндээс татаж уншина уу.



	




	ҮНЭНЧ ЗАРЦ ИОГАННЕС

	 

	Эрт урьд цагт насан өндөр болсон нэгэн хаан аж төрөн амьдарч байжээ.

	Хамрын ханиад хүрдэггүй хаан гэнэт хүндээр өвчилж тэнхээ нь сүрхий доройтоод хэвтэрт орж гэнэ.

	Тэгээд элдвийг эргэцүүлэн хэвтсэнээ ер нь «Насгүй болсон надад ханан гэр холдон хадан гэр ойртож байгаа бололтой» гэж бодоод

	— Миний үнэнч зарц Иоганнесыг дууд! гэж зарлиг болов. Иоганнес бол түүний хамгийн итгэмжтэй зарц нь юм. Учир нь Иоганнес эзэнд үйлчилсэн цагаас эндэж осолдсон удаагүй. Үнэнч шударга зүтгэж өндөр итгэлийг олжээ.

	Үнэнч зарц Иоганнесыг орж ирэхэд эзэн хаан түүнд хандаж ийнхүү өгүүлсэн гэнэ.

	— Иоганнес минь, нарт ертөнцөд амьд явах насны хэмжээ дууссан бололтой. Нас бага ганц хүүгийнхээ төлөө нэн их санаа зовно. Нас биед хүрэх болоогүй нялх балчир тэр төр барьж төвшин амьдрах аргаа олохгүй. Би чамайг миний оронд хүүг минь эцгийн ёсоор хайрлан халамжилж зааж сургаж эрийн цээнд хүргэнэ гэж амлавал ардаа татлан чангаах юмгүй амгалан нойрсох болно гэж галгүй нүдээрээ ширтэн байж гуйсан маягтай өгүүлэв. Би алхам холдохгүй дагаж аливаа хэрэгт нь туслан зүтгэе, хэрэгтэй цаг тохиолдвол амиа өгөхөд ч бэлэн гэж Иоганнес хариулав.

	— Сэтгэл минь тайвширлаа. Намайг нас барснаас хойш чи миний энэ цайзын бүх нууцыг нээж өрөө, тасалгаа бүгдийг сан хөмрөг хадгаламжтай нь үзүүлж танилцуулаарай. Харин урт гудмын нэг мухрын нэг тасалгааг үзүүлэх хэрэггүй биз дээ. Тэнд эрдэнэсийн эзэн их хатагтайн үзэсгэлэнт хөргийг хадгалсан юм. Хүү минь миний тэр зургийг хараад хайр дурлалын хүчинд эрсдэж сэтгэл оюуныхаа жолоог алдаад гай зовлонд энэ бүхнээс хэлмэгдэж мэднэ. Чи түүнийг аврах ёстой.

	Үнэнч зарц Иоганнес өвгөн хааны гэрээсийг үүрд биелүүлж чадахаа дахин түүнд тангараглав. Санаа нь амарч сав нь дүүрсэн хаан эцэг халин одов гэнэ. Хаан эцгийг оршуулж явахдаа амлан андгайлсан бүхнээ хаан хүүд хиргүй үнэнээр ярьж

	— Дээдсийн зарлигийг эндэлгүй биелүүлж эрхэм хаан хөвүүн танд эцгийн тань нэг адил үнэнч шударга зүтгэе. Хэрэгтэй цаг тохиолдвол амиа өгөхөд бэлхэн гэж Иоганнес тангараглав. Тэр цагаас хойш нэлээд хугацаа өнгөрч Иоганнес нэг өдөр хаан хүүд хандаж ийнхүү өгүүлэв.

	— Хаан эцгийнхээ үлдээсэн хөмрөг санг өвлөж залгах өдрийн сайн болжээ. Эзний цайзын хамаг нууцыг эрхэм танд танилцуулъя. Их цайзын дээд доод давхраар нэвт шувт оруулж өрөө тасалгаа бүхнийг үлдээлгүй үзүүлээд, алт мөнгө баян эрдэнийн арвин санг хүлээлгэн дуусаад нөгөө ганц тасалгаандаа тулж очжээ. Тасалгааг нээмэгц хүний нүдэнд тусахаар байрлагдсан тэр хөргөөс ертөнцөд ижилгүй гуа үзэсгэлэнт бүсгүйн амьд дүр товойн тодорч харагдана. Уг тасалгаанд орох шинжгүйд хаан хөвүүн сэжиг авч

	— Чи яагаад тэр тасалгааг онгойлгохгүй байна гэж асуув.

	— Аа тэнд болдоггүй юм бий. Чи түүнийг үзвэл айж ухаан алдана гэж зарц хариулав.

	Залуу хаан омог бадарч,

	— Бүх цайзыг үзэж дууссан ч бүхэл тасалгааг орхиж чадахгүй гээд түүнийг нээх гэв. Шударга Иоганнес шууд хаан хөвүүнийг барьж аваад

	— Энэ тасалгааг нээхгүй, эцгийн чинь алтан цогцсын өмнө андгай тангараг өргөсөн юм. Хэрэв үүнийг нээвэл бид хоёр сайнаа үзэхгүй гэв.

	— Үгүй би тэр тасалгааг нүдээрээ үзээгүй цагт санах нь тэр цаг мөч ч амар сууж чадахгүй. Энэ тасалгааг үзээгүй цагт би эндээс холдохгүй гэжээ. Хөшүүн зантай хаан хүү хөндлөн зогсов гэнэ.

	Аргагүйн эрхэнд автагдсан ядуу зарц Иоганнес гарах замгүйг лавтай ухаарч багц түлхүүрийн дотроос бага өрөөний түлхүүрийг олов. Үүд нээсэн Иоганнес өөрөө түрүүлэн орж ханагар их биеэрээ хатагтайн зургийг халхлах гэж оролдовч хаан хүү өлмий дээрээ өндийж өвгөний мөрөн дээгүүр өлийн харжээ. Тэгснээ үнэт эрдэнэс өнгөт алтаар гялалзсан үзэсгэлэн гуа бүрдсэн залуу хатагтайн үнэн дүрийг харж ухаа алдан унажээ. Хааныг тэвэрсээр лавринд орж орон дээр нь тавиад өвгөн хааны гэрээсийг зөрчин ёозгүй хэрэг хийлээ. Ямар аюул нөмрөх бол гэж үнэнч зарц Иоганнес сэтгэл түгшин бодов. Тэгээд амтлаг дарсны охь халааж цутгасанд хаан хүү нь сэрж ямар хүний зураг вэ? гэсээр босож ирлээ.

	— Энэ бол эрдэнэсийн эзэн их хатагтайн хөрөг гэж хариулав.      

	— Хайр сэтгэл өөрийн эрхгүй татагджээ. Сүглэгэр модны өтгөн навчис хэл ороод үг хэлдэг байлаа гэхэд цөм зэрэг яриад ч миний хайр сэтгэлийг илэрхийлж эс чадна. Тэр бүсгүйн хайр сэтгэлийг хүртэхийн тулд амь биеэ зориулахад би бэлэн байна.

	— Иоганнес минь чи хамгийн итгэлтэй туйлын дотно хүний хувьд надад туслаач гэж хаан хөвүүн гуйж хэлэв.

	Эрдэнэсийн эзэн хатагтайн гэрэлт царайг харах нь эвэртэй туулайг олох шиг бэрх тул эрхэм зарц Иоганнес энгүй бодолд автагдав. Нарийн ухаан зарсаар нэгэн аргыг сүвэгчлэн хаан хүүд хандаж

	— Эрдэнэсийн эзэн хатагтайн эдлэл хэрэглэл, тавилга, төхөөрөмж, гоёл чимэглэл цөм шижир алтыг тунгааж хийсэн өнгө үзэсгэлэн гайхамшигтай юм гэнэ билээ. Чиний их хөмрөгт таван тонн алт бий. Түүнээс нэг тонныг авч аяга сав суулга, ан амьтан, жигүүртэн шувууны дүрс цуглуулаад аз жаргалын бэлэг барихаар айлчилж очвол хатагтайд таалагдаж болох байх гэжээ.

	Нэртэй дархч нараа дуудаж цуутай урчуудаа цуглуулаад өдөр шөнөгүй амралт завгүй зүтгүүлээд тансаг сайхан зүйлийг завдан бэлтгэж авчээ. Тэр бүхнийг усан онгоцонд ачуулаад хаан зарц хоёр худалдаачны дүрээр хувилаад алсын аяндаа морджээ. Гадаад далайг гаталж газрын холыг туулаад сар жилийг өнгөрөөж бие сэтгэлийг алжаасаар сайх хатны суудаг сайхан хотонд буулаа.

	— Онгоц дээрээ та үлдээд аз болж би авхайг авчрах юуны магад, онгоцоо цэвэрлэж, юмаа цэгцлээд, алтан эдлэлээ өрж байрлуулаад хүлээж бай гэж хаанд айлтгаад үнэнч Иоганнес өөрөө төв рүү одов гэнэ.

	— Иоганнес хормогчиндоо алтан эдлэл хийгээд хатагтайн ордны зүг явж байтал хоёр алтан хувин барьсан хонгор бүсгүйтэй худгийн дэргэд учрав.

	Үл таних хүнийг анзаарахдаа зогтусан зогсоод,

	— Алдар нэр хэн бэ? Аль газрыг зорьж явна гэж алгуур тайван асуув.

	— Арилжааны хэргээр яваа худалдаачин хүн билээ. Та болгоож соёрхвол авчирсан зүйлийнхээ дээжийг толилуулъя гээд хормогчийг дэлгэтэл:

	— Ямар сайхан юм бэ? гэж дуу алдаад алтан хувингаа газарт тавьж чамбай тэр эдлэлийг ширхэг дараалан сонирхов.

	— Манай эзэн хатагтайд үзүүлбэл магад сонирхох нь лавтай. Тэр бээр алтанд үнэн голоосоо дуртай болохоор тээж ирсэн эдлэлийг чинь тэр чигээр нь авч магадгүй гэснээ хатагтайн гэрийн зарц тэр бүсгүй харц Иоганнесийг хөтөлж ордны зүг аваачлаа.

	Эрдэнийн эзэн хатагтайн сэтгэлд авчирсан зүйлс таалагдаж

	— Үнэхээр сайхан хийсэн тул үнэ хайрлахгүй авна гэж амлалаа. Чухам хүсэл нь гүйцэж санаа нь амарсан Иоганнес

	— Эрхэмсэг эзэн хатагтай минь өчүүхэн миний бие бол өргөн далайн их худалдаачны үнэнч зарц нь билээ. Танд соёрхуулсан энэ зүйлс эзэн худалдаачны онгоцон дээрхтэй зүйрлэвэл өчүүхэн дуслыг өргөн далай гэсэнтэй адил гэв.

	Эрдэнэсийн эзэн хатагтай эрдэнэ эдлэл бүхний үзэх энгүй хүслэнд автагдахдаа ордондоо авчирч үзүүлэхийг онцлон түүнээс гуйв.

	Иоганнес түүний гэнэн сониуч байдлыг ашиглаж

	— Эрхэм хатагтай минь тэр бүхнийг энд авчирна гэвэл олон хоног хэрэгтэй байна. Эзний алтан эдлэл эгнэж зүйрлэшгүй их учир энэ ордны өрөө бүхэнд дэлгэж тавихад илүү гараад багтахгүй нь мэдээж гэв.

	Хатагтайн эзэмдэхүйн шунал дэвэрч хамаг болгоомж тэсвэрээ алдаад

	— Намайг онгоцондоо аваачвал эрдэнэсийн эдлэлийг үзэхэд энэ бие бэлэн байна гэжээ.

	Эрхэмсэг хатагтайг их хөлөг онгоцондоо залах энгийн боловч төвөгтэй хэрэг биелсэнд эдний үнэнч зарц Иоганнес энгүй баяр болсныг үзэсгэлэнт бүсгүйн гуа дүрийг хараад үнэн хайрын сэтгэлд татагдсан үлэмжийн их хаан хүүгийн байдлыг үзгээр бичиж үгээр илэрхийлэх гэдэг хэцүү.

	Хаан ялдамхан зангаар угтаж ямбатай ихсийн байдлаар хүлээж аваад алтан эдлэлийг тавьсан анхны тасалгаанд оруулав.

	Иоганнес хөлөг онгоцны хүрд баригчийн дэргэд хүрч очсоноо үзэсгэлэнт далбаагаар татаж жигүүртэн шувуу шиг хөөрөг, хүчит залуураа мушгиж эх нутгийн зүг зал!

	Дүүлэг хөлөг онгоц нь хурдалж их далайн дунд хөвөн наадаг гэж хүдэр дуугаар эрэмгий тушаав.

	Залуу хаан авчирсан эдлэлээ ширхэг дараалан сонирхуулж эрхэмсэг хатагтайг нүд салгалгүй ширтэж явжээ. Алтны гялалзсан өнгө урлагийн ер бусын увдис хатагтайн бодол оюуныг эзэмдэж хүний нутгийг зорьж явааг байтугай хөлөг онгоц хөдөлснийг анзаарсангүй. Үзмэрийн сүүлийн тасалгаанаас гарч өгөөмөр худалдаачин тал өгснөө бүх зүйлийг авахаар шийдээд ордондоо түргэн морилохоор онц яаралтай гарч иртэл онгоц холыг зорьж ордон нь тэртээ үлдсэнийг олж ухаарав гэнэ.

	— Яадаг билээ та минь! Арга мэхэнд автагдаж амьд хүний гарт оржээ.

	Үхэхээс өөр үнэн зам надад үгүй бололтой гэж сандарч тэмүүлсэн хатагтай шууд хэлж орхив.

	— Хаан хүү түүний дэргэд очиж хоёр гарыг чанга атгаж өмнө нь сөгдөөд;

	— Биеэ барьж сэтгэлээ тайвшир эрхэм хатагтай минь. Би энгийн нэгэн худалдаачин биш, эрхэм таны адил сурвалжит өрхөөс гаралтай дээд угсаат хаан хүн билээ. Чиний ариун дүрийг хөргөөс хараад хүн болсны гавьяа чамтай учрах сан гэж ухаан алдаж билээ. Тэр цагаас хойш гэсгэлгүй хайрын эрх тэмүүлж сэтгэлийн хүчинд автагдаж тансаг чинь аялж тантай аргалан учрахыг сэдсэн минь энэ билээ.

	Цогтой залуугийн өнгө хатны сэтгэлд зуныг барьж, цочиж сандарсан сэтгэл сайныг зөгнөж тайвшраад хаан эзний хатан болохоос харамсан татгалзмааргүй бодогдож гэнэ.

	Их далайн хязгааргүй уудамд хөлөг онгоц бүжиглэн наадаж Иоганнес нэрт зарц хөгжмийн эгшигт уянгалуулан тоглох нь үнэнч зарц Иоганнес ажээ. Уран хуурын яруу дуунаа уяран татагдсан гурван хэрээ нисэн ирж гуаглан харилцах зуураа ярилцах нь араатан жигүүртний хэл анддаггүй аргат зарцын сонор чихийг дэлдэв.

	Нэг хэрээ,

	— Үгүй эд нар чинь эрдэнэсийн эзэн хатагтайг залж яваа байна шүү гэвэл

	Нөгөө нэг хэрээ,

	— Тийм юм. Гэхдээ эдний болтол ч хол биз дээ гэв.

	Гурав дахь хэрээ гуаглаж,

	— Ямар ч гэсэн хатагтай онгоцонд сууж яваа юм биш үү гэв. Нэгдэх хэрээ нь

	— Тэгсэн ч баттай биш ээ.

	Энэ онгоцыг эх газар бараадахад сайхан хээр морь угтана. Залуу хааны сэтгэлд нийцэж түүнийг унаад давхих хүсэл төрж нуруунд гармагц агаарт дэгдэн үүлэнд умбаж үлгэрийн дагинаа үүрд алдах юм гэж ярив гэнэ.

	Хоёр дахь хэрээ залган аваад

	— Аврал өршөөл байхгүй гэж үү? гэвэл

	— Байхгүй яах вэ ямар нэг хий гаргалгүй самбаатай барьж мордоод амгайдаа нуусан галт зэвсгийг дор нь олбол залуу хаан аврагдах, нь тэр, хайрт хатан жаргах нь тэр. Гэвч түүнийг мэдэх хүн бий гэж үү. Мэдээд хаанд айлтгавал хайр чулуу бүхэл бие цогцос нь болно.

	Хоёр дахь хэрээ:

	— Аюул үүгээр дуусахгүй шүү дээ.

	Хээр морийг алсан ч хүүхэн хонгор хааных биш орондоо хүрч очиход нь том мөнгөн цар дээр хуримд өмсөх эрдэнэт цамцыг тавьж өргөнө. Энгийн нүдээр гаднаас харахад алтан мяндсаар хийсэн мэт ч үнэн чанартаа давирхай, хүхэр хоёрыг нийлүүлж хийсэн юм. Түүнийг хаан өмсмөгц тэр дороо шатаж үнс чандруу болоод үнэн хайртай хатнаасаа үүрд хагацах болно гэв.

	— Түүнд аврал өршөөл алга гэж үү даанч гэв.

	Гурав дахь хэрээ хэлэх нь:

	— Арга чирэг тасарсан юм алтан дэлхийд хаа байх вэ? Золбоотой нэгэн эр самбаатай амжиж галтай цамцыг гартаа бээлийтэй бариад асаж байгаа галд хаявал аврал тэр болно. Түүнийг мэдэх хүн бий болов уу? Харин энэ тухай хаанд айлтгасан хүн хад болон хувирах гэмтэй гэв.

	Үүнийг угтаж гурав дахь хэрээ өгүүлрүүн.

	— Энэ ч юү байх вэ. Эвгүй гай эцэстээ байна. Хуримын цамцыг шатаалаа гээд хүүхэн хонгороо авахгүй. Нижгэр хурим эхлээд найр наадам өтгөрөн бүжиг эд өрнөх үед эргэлдэн бүжиглэн явсан хатан гэнэт муужран унана. Хэрэв хэн нэг авхаалжтай хүн тэр дор нь өндийлгөөд баруун хөхнөөс нь гурван балга нөжийг сорж хаяхгүй бол тэр чигээрээ диваажинд морилж залуу хаан хагацлын гунигийг амсах болно. Энэ тухай мэдэх хүн бий гэж үү. Үүнийг хаанд айлтгасан хүн цохио чулуу болон хувирах юм гэв.

	Хэтийг харах чадалтай мэргэн хэрээ яриагаа дуусгаад холыг зорин ниснэ. Иоганнес зарцын урам зориг гунигт автагдав. Хаан эзэнд учрыг эс айлтгавал түүний амь насанд цөвтэй.

	Харин хаанд байтугай хүнд хэлбэл өөрт нь аюултай. Тэгээд эцэст нь эзнээ би өөрөө аварна. Энэ бие эрсдэж хөгшин толгой шороодсон ч хамаагүй гэж эрс шийдэв гэнэ.

	Хөлөг онгоц холын аяныг дуусгаж далайн эрэгт тулж зогслоо. Үнэхээр онгон хур хүчтэй омголон хээр морь толгой хаялан гарч ирлээ. Хаан морийг хармагц эрийн золбоо сэргэх энэ гоёмсог хөлгөөр ордондоо залраад буучихъя гэж онц баярлан босов.

	Харин үнэнч зарц Иоганнес нүд ирмэхийн зуур үсрэн мордож, амгайвчинд байсан галт зэвсгээр амийг нь хороож орхив.

	Иоганнест атаархдаг зарц нар «хайран сайхан амьтныг хөнөөж алдаг нь юу вэ? Хаантан ордондоо хөлөглөж очсон бол үзэсгэлэнтэй гэж хашхиралдав.

	Хаан түүнийг сонсоод,

	— Дуугаа аяд, миний үнэнч зарцад битгий халд. Ач тустай зүйл хийж байгааг хэн яаж мэднэ гэж зандрав.

	Ордондоо эзэн хүрэлцэн ирж их хаалгыг нээмэгц цалин мөнгөн цар дээр хуримын алтан цамц зэхээстэй угтав.

	Залуу хаан дэргэд нь хүрч очиход зайтай эр Иоганнес аль хэдийн шүүрч аваад дүрэлзсэн галд шидэж орхив гэнэ. Бас атаа жөтөө өвөрлөж явдаг адгийн зарц нараас «харж байна уу тэр хааны хуримын цамцыг шатаалаа» гэж хашхирч үймж гарчээ.

	— Дуугаа тат, хайртай зарц Иоганнес минь хар буруу санаагүй ач тустай юм хийж байгааг хэн мэднэ гэж хаан зарлиг болов.

	Нижгэр хурим эд дундаа орж нийтийн бүжиг эхлэхэд хаан хатан хоёр ч хүмүүсийн дунд бүжиглэжээ.

	Гэнэт хатагтайн царай үнсэн хөх болж муужран унахыг нүд салгалгүй ширтэж суусан Иоганнес олж харлаа.

	Зарц самбаалаг эр Иоганнес шууд гүйж очоод хатагтайг тэврэн өргөж өөр тасалгаанд хэвтүүлээд баруун хөхнөөс нь гурван балга нөжийг сорж хаяв. Эрхэм хатагтай зөөлөн амьсгаалж эрүүл царайд нь амжрахын совин тодров.

	Залуу хаан эл хэргийн үнэн учрыг элдэвчлэн бодоод олсонгүй. Эцэст нь уур хилэн нь бадарч Иоганнесыг мөрдөнд хий гэж хашхирав.

	Маргааш өглөө нь үнэнч Иоганнесыг дүүжлүүрийн талбайд аваачиж олсны гогцоо дор зогсооход Иоганнес ийнхүү өчив: «Үхэх хүний үгийг сонс», «алах хүний амыг ав» гэж эс хэлдэг биш билүү. Би эцсийн үгээ хэлье гэв. Үг хэлж өчиг мэдүүлэхийг хаан зөвшөөрчээ.

	Иоганнес: 

	— Би амь насаараа хааны албанд шударга зүтгэсэн билээ. Үүний хариуд үнэнч зарц гэдэг итгэлийг хүртсэн юм. Эцсийн эцэст энэ бие шударга биш ялд унадаг байжээ гээд хөлөг онгоцоор аялж явахад мэргэн хэрээний хэлсэн үгнээс эхлээд эзнийг яаж аварсныг өчив.

	Хаан үүнийг сонсоод харамсан гэмшсэн гэж туйлгүй.

	— Үнэнч зарц чамайгаа үндэсгүй ялаас хэлтрүүлье. Цаазын тавцангаас чамайгаа гаргаж авъя гэж гэнэ.

	Эцсийн үгээ хэлж дууссан Иоганнес цохио хад болж цогцос бие нь хувирав гэнэ. Үнэнч хүний үзүүлсэн үнэн их тусыг үйлгүй нүглээр хариулж анд нөхрийн бүтээсэн агуу их ачийг адгийн бачаар угтах гэж энэ үү гээд уй гашуунд нэвтэрсэн хаан уйлан хайлан өгүүлэв гэнэ.

	Түүнээс хойш ордонд түүнийг оруулж орны тус газар хөшөө тэр чулууг тавиулаад харах болгондоо эзэн хаан чамайгаа амилуулж чадах чадал надад заяах нь яав даа гэж чанга цөхрөн уйлж суудаг болсон гэнэ.

	Нэлээд хугацаа өнгөрсөн хойно эрхэмсэг хатан нярайлж ихэр хүү төрүүлэв. Өнөр гэр бүлийн өгөөмөр жаргал зузаарч гэнэ. Нэгэн өдөр хатан сүмд мөргөл хийхээр явсан хойгуур хаан хоёр хүүтэйгээ гэртээ үлджээ. Үнэнч зарцын цохио хад болсон дүрийг хараад

	— Үнэнч Иоганнес минь! Би чамайг яаж амилуулна даа гэж урьдын адил хайлан уйлан суутал гэнэт тэр дуугарч

	— Чи ертөнцөд хосгүй хайртай юмаа гаргавал би амилна гэжээ.

	— Чамайгаа амилуулбал ертөнцөд өөр хэрэгтэй юм надад байхгүй гэж хариулав.

	— Чи ихэр хүүхдийнхээ толгойг аваад халуун цусыг түрхвэл би амилна гэжээ.

	Хаан энэ үгийг сонсоод хамаг бие нь чичирч ухаан санаа давчравч шударга үнэнч ачит хүний төлөө санаа шулуудан сэлмээ сугалаад хоёр хүүгийнхээ толгойг тас цавчив. Халуун цусыг авч хөшөө чулуунд түрхсэнд үнэнч зарц Иоганнес нь өмнө нь зогсож харагдав. Тэр бээр ач болсон амьд дүрээр тодорч золбоолог түүний царай зориг төгөлдөр үзэгдэнэ.

	Сайн санаж итгэл хайраа өгсөнд чин сэтгэлээсээ баярлав гээд хоёр хүүгийн толгой авч их биед нь залгаж бүлээн цусаар нь гагнавал тэдэнд юү ч тохиолдоогүй мэт эрхлэн тоглож гарав гэнэ.

	Хатнаа эргэж ирэхэд Иоганнесыг хоёр хүүтэйгээ гурвуулыг нуугаад

	— Чи бурханд мөргөөд ирэв үү гэж хэнэг ч үгүй асуув.

	— Тэглээ, гэхдээ би ганц үнэнч Иоганнесыг л бодож явлаа. Хорвоод даанч азгүй явдал хоёр биед минь учирч дээ гэв.

	— Хайрт минь бид түүнийгээ эгүүлэн амьдруулж болмоор байна. Ганцхан Иоганнесыг амьдруулахын тулд алаг хонгор хоёр үрийнхээ амийг бүрэлгэж өргөлд барих болох нь гэж хаан өгүүлбэл хатны зүрх шимшрэн царай нь хувирч зовлонд дарагдаад түүний ачийг бодоход бид арга буюу үүнийг гүйцэтгэх ёстой гэж эрслэн өгүүлэв. Хатан нь өөртэй нь нэг санаа санаж байгаад туйлгүй баярласан хаан үнэнч зарц Иоганнес, өөрийнхөө хоёр хүүг нуусан газраасаа гаргаж авчирч

	— Аз дайрч Иоганнесийн амийг эгүүлэв. Бидний хүүхэд ч эсэн мэнд энэ байна гэснээ түүний эзгүй хойгуур юу юу болсныг нэгд нэггүй тоочин өгүүлжээ. Тэр цагаас хойш тэд насан туйлаа хүртэл төвшин жаргалтай амьдран аж төрж гэнэ.


АРГАТ ОХИН

	 

	Эрт цагт нэг хаан хүү байжээ. Тэр харь нутгийн үзэсгэлэнт бүсгүйд дурлаж сүй бэлэг тавьсан гэнэ. Нэг өдөр янаг хайртай хүүхэнтэйгээ уулзаж сэтгэлийн үгээ ярилцаж байтал элч довтлон ирж бичиг хүргэж авчирчээ.

	Эцгийн бие ихэд чилээрхэж насан хутаг хомсодсон тул амьд мэнд байгаа үедээ ачит хүүгээ үзэхийг мөрөөдөж ийнхүү элч довтолгосон аж.

	Хаан хүү, хайрт хүнтэйгээ салах ёсыг гүйцэтгэж хиргүй дурлалдаа үнэнч байхын баталгаа болгож алтан бөгжөө гарт нь хийгээд хаан ширээнд залрахдаа хатан болгоно гэж амлаад ардаг тарган хөлгийн нуруунд гарч алсыг зорин довтолгов гэнэ.

	Үртэй хүний гол бөх гэгчээр үнэхээр доройтсон эцэг хүүгээ ирэхийг хүлээж улаан голтой угтжээ.

	— Хүүтэйгээ аав амьд уулзъя гэж хүчлэн зүтгэж санаа минь биеллээ. Одоо надад хойшоо хоргодож эргэж зовох юм алга. Гагцхүү миний хайрт хүү аавын сүй тавьсан бүсгүйтэй амьдарна гэж тангараг өгвөл зам мөр минь шулуудах нь тэр гэж хэвтэрт орсон зовлонт эцэг царайчлан гуйж байна гэнэ.

	Хүү төрсөн эцгээ өрөвдөхийн эрхээр төөрөг тавилангаа анхаарсангүй,

	— Хайрт эцэг минь бүхнийг таны тааллаар болгоё гэж бөхийж тангараглав гэнэ.

	Эцэг хаан өөд болжээ. Хоног сар өнгөрсөөр хүү хаан ширээ залгамжилж гэнэ. Хайрт эцэгтээ андгайлснаар ханилах хүүхэнд сүй тавиулжээ. Энэ бүх явдал эхний сүйт хүүхний сонорыг дэлсэж зүрхийг базаад уйтгар гунигт далайд умбуулж шумбуулж орхилоо. Хайрт охиныхоо байдлыг хаан эцэг ажиглажээ.

	— Охин минь зүгээр үү? Ойрдоо бүр царай алдаж орхилоо. Уйтгар гунигт бүр дарагдаж уруу царайлж байдгийн учир юу билээ? Хүссэн бүхнээ хэл! Хөгшин аав нь охиндоо тусална гэж хүсэмжлэн аргадаж гэнэ.

	— Хайрт аав минь нуруу туруу, намба төрх, зүс царайгаар надтай ив ижилхэн арван нэгэн охидыг олмоор байна. Тэгвэл би сэтгэлийн зовлонгоос ангижирч болмоор байна гэж охин гуйв.

	Ганц охиноо энхрийлж дуртай бүхнийг хангаж, хүссэн бүрийг нийлүүлдэг хаан эцэг, энэ удаа бас л биелүүлэхээр амлажээ. Охины хүслийг биелүүлэхээр орон даяар элч довтолгож ахар богино хугацаанд арван нэгэн охид авчирчээ. Тэдэнд нь ижилхэн эдээр ав адилхан хийсэн анчин эр хүний аргилаг хувцас өмсгөсөнд аав нь андуурч байжээ. Охин эцэгтэй салах ёс гүйцэтгэж арван нэгэн охидоо дагуулаад анхны хайраа өгсөн хүүгийн нутгийн зүг мордов.

	Зорьсон газраа хүрч залуу хаанд бараалхаад

	«Алдар цуугаа ертөнцөд дурсгасан арван хоёр анчныг дэргэдээ авч, ав хөмөргөндөө зүтгүүлнэ үү гэж охин гуйж гэнэ ээ. Хайрт хүнээ ирснийг хардаж сэжиглэсэнгүй. Тэр хаан хүү

	— Арван хоёр анчин хааны таалалд нийцэж төрийн ажилд зүтгэх болов.

	— Хаан ордондоо хүний хэлийг мэддэг далдыг харах хүчин төгссөн шидэт арслантай юм санжээ.

	Нэг үдэш шидэт арслан хаанд хандаж

	— Та арван хоёр анчнаа үнэхээр шилдэг эрс гэж итгэж байх уу гэж асуув.

	— Тиймээ, эр чадал төгссөн, сүр хүчин бүрдсэн арван хоёр эрчүүл байгаа юм гэж залуу хаан ажиг сэжиггүй хариулав.

	— Та эндүүрч байх шиг байна. Эд бол арван хоёр жавхлант эрс биш арван хоёр үзэсгэлэнт охид байгаа юм гэжээ.

	— Мэргэн цэцэн гэхээр бүр хэтрээд бүр эрийг эм гэж хэлдэг нь дэндүү байх аа. Нээрээ үгэндээ итгэж байгаа бол нотлоод өг л дөө гэж тоомжиргүй хэлэв.

	— Тэгж болно. Та үүднийхээ өрөөнд вандуйн буурцаг асгуулж шалаар нь дүүрэн тараалгачих. Тэгээд анчдаа урьж оруулаад хэрхэн явахыг нь ажиглагтун! Бүстэй хүн эгц шулуун алхаатай байдаг болохоор вандуйн буурцгийг няц няц гишгэнэ. Бүсгүй хүн зөөлөн турь муутай гишгэдэг учир вандуйд буурцгийг няц гишгэж чадахгүй булгиулдаг юм гэж арслан зөвлөв.

	Хаан арслан хоёрын нууц яриаг нэгэн шадар зарц сонсож арван хоёр анчинд алтан хошуу өргөжээ.

	— Мэргэн арслангийн зөвлөснөөр маргааш та нарыг сорих боллоо гээд арга учрыг нэгд нэгэнгүй хэлж өгчээ! Ачит зарцад талархлаа илэрхийлээд анд нөхдөдөө учрыг ухуулаад нууцаа алдахгүйн тулд нягт нямбай байгаарай. Эр хүний зоримог алхаагаар нухацтай гэгч гишгэж дэвссэн буурцгийг няц гишгэх юм шүү гэж хүүхнүүддээ захиж амжлаа.

	Маргааш өглөө хаан анчдаа дуудаж сорилт сонжилтоо эхлэв. Эрийн алхаагаар охид тэвхэлзтэл алхалж вандуйг буурцаг хөл дор няцарна.

	Хаан үүнийг үзээд шидэт арслангаа дуудаж

	— Чиний үг худал болохыг хэлсэн арга чинь нотоллоо. Үнэхээр золбоотой эрс шүү гэж үнэн итгэлээсээ зарлиг болов.

	— Хэн нэг хүн хэл хүргэж нууцыг задлав бололтой. Хүүхнүүд үүнийг дуулаад хичээж мэрийсэн нь лавтай. Гомдлын мөрт дахин сориод үзье. Та цоо шинэ нэхмэлийн машин арван хоёрыг авчирч тавиад, анчдаа уриад оруул. Хүүхнүүдийн нүд түүнээс салахгүй байх бий. Эр хүн бол юуны ажиглах билээ гэж мэдэлт арслан ятган өгүүлэв.

	Шидэт арслангийн сүвэгчилсэн арга эзэнд нэн таалагдаж туршиж үзэхээр шийдлээ. Нөгөө зарц бас л учрыг сонсож урьдын адил алтан хошуу өргөжээ.

	Та нар сонсоо биз. Нэхмэлийн машины зүг нүд хялайж үл болно гэж аргат хүүхэн нөхдөдөө сануулав.

	Маргааш өглөө хаан анчдаа дуудаж ирүүлбэл нэхмэлийн машиныг харах нь байтугай, анзаарсангүй гараад явчхав.

	— За ёстой золбоолог эрчүүл байгаа биз дээ гэж хаан өгүүлэхэд арслан түүнийг тосож аваад

	— Үгүй дээ хаантай минь хэн нэг хүн нууц задлаад хүүхнүүд шүд зуун биеэ барив бололтой гэж урамгүй хүнгэнэв.

	Залуу хаан арслангаас итгэх сэтгэлээ хөндийрүүлж бодол оюундаа эрдэв гэнэ. Анчид хааны хамт авд мордсоор ижилдэн дасаж итгэл сэтгэлээ хуваалцжээ. Нэг удаа ойн гүнд отлого хийж явтал сүйт хүүхэн замд гарсан гэж сүржин мэдээ элчээр довтолж ирэв.

	Хайр сэтгэлээ өгсөн өнөөх бүсгүй, хачин тэр мэдээг сонсоод биеэ барьж чадсангүй ухаан алдаж унажээ. «Хайртай нэг анчинд минь хар гай тохиолдов уу» гэж хаан эзэн ихэд мэгдэж, түүний дэргэд очоод тэвэрч өндийлгөв. Бээлийг нь тайлаад авсан чинь бөлзөг нүдэнд нь туслаа. Ахиад сайн ажиглавал амраг бүсгүй нь мөн гэнэ.

	Хайрт бүсгүйнхээ хашийн царайг ширтэж, хааны сэтгэл уяран догдлоод үнэнч сайн ханиа үнсээд авч гэнэ. Хүүхэн ухаан орж, нүдээ нээн ширтлээ.

	— Ерөөлтэй чамайг олсноос хойш ертөнцийн зовлон гайгүй. Чи бид хоёрыг салгах хүч энэ хорвоод байхгүй гэж магнай тэнүүн баяртай, сэтгэл дүүрэн бахдалтай залуу хаан өгүүлэв

	Сүйтэй бүсгүйн урдаас морьтой элч довтолгож амраг хайртай хүнээ олсон тул хүндэт хатагтай таныг ханиа болгох учрал дутагдлаа. Энэ бүхнийг уучлан соёрхож эргэж шилтгээндээ морилно уу? гэжээ.

	Анхны хайрын дөлөөр нижгэр хуримыг хийж, амьдрах жаргалын охийг амталж эдэлсэн гэдэг.

	Шударга сэтгэлт хаан мэргэн шидэт арслангаа үнэн бүхнийг мэдэгч гэж өндөр итгэлээр бишрэв.


АЛТАН ШУВУУНЫ ҮЛГЭР

	 

	Уг үлгэр манай цахим номын санд тусгай ном болон орсон тул эндээс татаж уншина уу.



	




	ЗУРГААН ХУН

	 

	Эрт урьд ан гөрөөнд дуртай нэг хаан байжээ. Нэг өдөр их ав хөмөргөнд гараад араатан амьтан хөөсөөр балар их ойн дунд зүг чиггүй төөрчихжээ. Орой бүрий болоход олон нөхдөөсөө салж, орон гэрээ хүрэх зам мөрөө алдсанаа сая ухаарч гэнэ. Төөрч мунгинасан салга эмгэнтэй гэнэт учирч гэнэ. Шулмын хувилсан дүр гэж хаан яахан мэдэх билээ. Хүнтэй дайралдсандаа бөөн баяр болж,

	Эмээ, ойгоос гарах замыг зааж өгөөч гэв.

	— Тэгье хаантан минь, харин би танаас хүсэх нэг зүйл байна. Миний хүслийг эрхэмсэг хаантан эс анхаарч болговол тайгаас гарах зам мөрийг танигдахад бэрх болно гэж эмгэн яншин өгүүлэв гэнэ.

	— Таны хүслийг мэдэх юм сан гэж хаан хэлтэл

	— Эмээ нь ганц охинтой. Хорвоод ижилгүй цэвэрхэн төрсөн хонгор хайртай охиноо сурвалжит дээдсийг түшүүлж санхан жаргал эдлүүлэх сэн гэж хүсдэг. Миний охиныг хатнаа болгохыг зөвшөөрвөл эмээ нь ойгоос гаргаж, эрдэнэт ордонд чинь хүргэе гэж хариулав. Хаан, айж сандрахын эрхээр эмгэний хэлснийг зөвшөөрөв. Эмгэн хааныг дагуулсаар гэртээ харьж гэнэ. Охин нь гэртээ байна гэнэ. Аль эрт хүлээсэн юм шиг аятай найртай угтаад дайлж хүндэлж гарчээ. Эмгэний охин цэвэрхэн ч хүний сэтгэлд сэв орохоор гэнэ. Харах бүр дотор нь юм бодогдов. Эмгэнд амласан ёсоор ор ганц охиныг эмээл дээрээ дүүрээд ойгоос гарах замыг заалгаж аваад явжээ. Гэртээ харьж ирээд хөлтэй их хурим хийж хатнаа болгов гэнэ.

	Хаан урьд нь хатантай. Түүнээс төрсөн зургаан хүү, нэг охинтой, тэдэндээ улаан гол шигээ хайртай юм санжээ. Шулам эмтэй суугаад үр хүүхдэдээ хор хүргэх байх гэж эмээн их хатныхаа үр хүүхдүүдийг зэлүүд ойн дундах нууц цайздаа хийжээ.

	Тэр цайзын гаднын хэн байтугай хаан өөрөө үл мэднэ. Шадар зарцынхаа өгсөн шидэт дамарлаг утасны хүчээр очдог байв. Дамрыг өмнөө хаяхад утас нь татагдаад хүссэн газартаа хүрч болох ид шидтэй гэнэ.

	Хаан халамжит хатан, хайрт хүүхдүүдээ мөрдөн санах тул үргэлж эргэж тойрч сэтгэл урмаа сэргээдэг байжээ.

	Шулам хатан, хааны үе үе алга болдогт зэвүүцэж юү хийж явдгийг мэдэхээр мөрдөж гарчээ. Тэгээд нэг зарцад их мөнгө хээл цутгаж байж хааны явдаг газрыг мэдэж, илбэ дамрын учрыг ойлгожээ. Хатан илбэ дамрыг хулгайлж аваад цагаан торгоор цамц хийж өд сөд хадаад бэлтгэж тавилаа.

	Нэг өдөр хааныг анд явсан хойгуур жигүүрт цагаан цамцнуудаа авч илбэ дамраа аваад нууц цайзын зүг оджээ. Хүүхдүүд нь ачлалт ааваа ирлээ гээд баяр хөөр болон угтаж гэнэ. Өдтэй цамцаа шидэж орхисон чинь өнөөх хүүхдүүд хун шувуу болж хувираад үзүүртэй модны дээгүүр, үүлтэй тэнгэрийн доогуур нисэн оджээ.

	Хэдэн хүүхдийг нь устгаж санасандаа хүрсэн хатан сэтгэл тавиун ордондоо эргэж ирэв Харин хааны ганц охины цайздаа үлдсэнийг хар санаат хатан мэдсэнгүй. Маргааш нь хаан хүүхдүүдээ эргэхээр очвол ганц охин нь угтжээ.

	— Ах нар чинь яасан бэ? гэж асуухад

	— Намайг ганцаардуулж орхиод өөрсдөө хун болж нисээд явчихсан гээд өд сөдийг авчирч аавдаа үзүүлэв. Тэгээд цайзын цонхоор үзсэн бүхнээ тоочив гэнэ. Энэ бүх хэргийг эмгэн шулмын охин хийжээ гэдэг итгэл эзэн хаанд ер төрсөнгүй.

	Ганц охиноо хайрлахдаа гэртээ аваачихаар шийджээ. Хар санаат хойд эхийн байдлыг таамагласан охин харихыг ер хүссэнгүй.

	Хаан эцгээ явснаас хойш охин энд гон бие гозон толгой суугаад яах билээ, явж ах нараа эрье гэж шийджээ. Үдшийн бүрий болоход нууц цайзаас гарч өтгөн ойн зүг одлоо. Бүтэн өдөр хоёр шөнө яваад эцэж ядрахын туйлд хүрч эцэст нэг байшингийн бараа харжээ. Байшинд орвол зургаан ив ижил ор харагдана.

	Тэгж байтал зургаан хун ирж цонхон дээр суув гэнэ. Тэд бие, биесийнхээ өд сөдийг үлээж хийсгэж сугалан хаясаар хүн биедээ хувилж гэнэ. Учрыг сайн ажиглаж харвал ах нар нь гарцаагүй гэнэ. Ах дүү долоо энд учирч баяр хөөр болов. Магнай тэнийм баяр мөчийн төдийхөн байжээ.

	— Миний дүү энд байж болохгүй, энэ бол дээрэмчдийн байр. Тэд эргэж ирэхэд улаан гол утсан амь чинь тасарна гэж ах нар охин дүүдээ хэлэхэд:

	— Та хэд ганц дүүгээ хамгаалж чадахгүй гэж үү гэж урам хугарсан охин угтан асуув гэнэ.

	Учирласан ах нарынхаа үгийг сонссон охин гашуудалтай сэтгэлийн угаас гаслан зовж

	— Азгүй энэ зовлонгоос аврах зам байхгүй юу гэжээ?

	— Аврах зам ганцхан бий. Түүнийг хийхэд нэн бэрх. Чи бүтэн зургаан жилийн турш үг ч дуугарахгүй нэг удаа ч инээмсэглэлгүй байж ягаан цэцгээр зургаан ижил цамц оёх хэрэгтэй. Дээрхийг зөрчихөд хүрвэл цамц ч устаж, хугацаа ч хүчингүй болно гэж хариулав. Тэгснээ ах нар хүн биеэ өөрчилж хун болоод нисэв гэнэ.

	Алсаас ирсэн охин дүү нь ах нараа аврахыг ганцхан зорилго болгож хатуу шийдэв гэнэ. Ойд гарч модонд хоноглоод цэцэг түүж цамцаа оёж гарлаа. Ярих хөөрөх хүн ч үгүй, инээх мишээх шалтагч үгүй олон л жил өнгөрсөн гэнэ.

	Гэтэл нэг өдөр ойн эзэн ан ав хийсээр охины байгаа газар буудаллав.

	— Чи юун охин энд сууна вэ гэж асуухад тэр бээр хариу өгсөнгүй. Модонд авирсан охиныг

	— Газар бууж ирэхийг хаан хүсээд гай зовлон тарихгүйг амлахад охин толгой сэгсэрч байв гэнэ.

	Модонд авирсан охиныг бараа бологчид тойрч байдгаараа шалж гарав. Охин тэдэнд эхлээд хүзүүнийхээ чимгийг өгөв. Дараа нь бүсээ шидлээ. Бүр ядаад сүүлдээ байдаг өмсгөл зүүлт, гоёл чимэглэлээ өгөв гэнэ. Бараа бологчид сэтгэл ханасан шинжгүй буулгаж түүнийг авчраад хаан эзэндээ толилуулав гэнэ.

	— Ямар хүний үр вэ? Юунд энд сууна вэ? гэж асуугаад ганц ч үг сонсож чадсангүй. Хаан мэддэг бүх хэлээ дуусаж цөхрөнгөө баржээ.

	Дуугүй тэр охины гуа үзэсгэлэн гайхалтай тул хаан эзний сэтгэлийн хөвчийг дэлдэж мориндоо охиныг дүүрээд ордондоо ирж буужээ. Түүнийг өнгө үзэмжит хувцсаар чимэхэд үлгэрийн дагина шиг дурайж гэнэ. Нүдний харц дөлгөөн тогтуун намба төрх наалинхай эелдэг зүс царай гуа, бие цогцос гол шиг нь хааны сэтгэлийг эзэмдэнэ. Гагцхүү хэлэх үг, дуугарах дуу байдаггүй.

	— Энэ хүүхэн сэтгэл зүрхийг минь татлаа. Хайр сэтгэлээ хамтатгаж, найр хуримаа хийе гэснээс хойш асар удсангүй их хурим хийжээ.

	— Хаан хөгшин эхтэй. Тэр хөгшин хүний намба, эх хүний сэтгэлгүй гэнэ. Бэрийн байдал бодол санаанд эс дүйж, хуримын баярын өдрөөс эхлэн хов живд хутгажээ.

	— Хаа газрын юу ч юм билээ хэлэх үггүй, дуугарах дуугүй амьтан яаж хааны хатан байж дүйх билээ гэж хавь ойрт муучилна.

	Жил өнгөрч дуугүй хатан нар сартай зүйрлэмээр нандин цагаан хүү төрүүлжээ. Хааны эх хүүг нь нуугаад нярай эхийн аманд цус түрхээд «ангир шиг төрсөн үрээ хөнөөдөг айхавтар чивэлт эм байна» гэж итгүүлэхийг оролджээ.

	Хаан хатандаа хайртай болохоор эхийн үгэнд тэссэнгүй харин дэмий ярихыг хатуу цаазлан хоригложээ.

	Хатныг хоёр дахь хүүгээ гаргахад хадам эх өнөө бузар явдлаа давтан үйлдэв гэнэ.

	— Миний хатан хэтэрхий номхон, дэндүү даруу хүн учир тийм хэтэрсэн гэмт хэргийг хэзээ ч үйлдэх ёсгүй хэлтэй байгаад ярьдаг сан бол хамаг учрыг мэдэх сэн гэж зарлиг болов.

	— Гурав дахь хүүгээ төрүүлэхэд хахир хатуу хар явдлаа давтахад хаан эзэн аргагүй итгэж задгай гал өрдөхөд дүрэлзсэн дөлд хаях зарлиг буулгажээ.

	— Энэ үед зургаан цамцаа оёж гүйцээд сүүлийн ганц цамцны зүүн ханцуйг үлдээжээ. Хатныг цаазын талбайд гаргахад дутуу оёсон цамцаа авч явлаа.

	— Өндөр тавцанд гаргаж их гал шатаах гэтэл агаарт зургаан хун илэн халин нисэж харагдав. Хатан тэднийг харж ачит ах нар минь ирж аврал өршөөл үзүүлнэ гэхээс сэтгэл зүрх догдолж бараг хашхирмаар санагдав гэнэ. Шүргэх төдий ойртоход нь цамцаа тэдэнд шидэв. Зургаан ах нь хүн дүрдээ орж цог жавхлантай харагдана. Ганцхан сүүлийн цамцны ханцуй дутуу байсан учир зургаадугаар ахын зүүн гарт хэсэгхэн өд үлджээ. Амьд мэнд уулзсан ах дүү долоо хайрын нулимс ундарч баярын инээд хадаж байлаа. Дараа нь хатан алмайран гайхсан нөхөртөө ам нээн өгүүлжээ.

	— Миний хагацашгүй үнэнч хань минь одоогоос би үг хэлэх эрхтэй боллоо. Хир буруугүй мөртөө хилсээр яллагдсан нь үнэнтэй билээ. Энэ бүгдийн учрыг эрхэм чамдаа ярья гээд өөрт тохиолдсон явдлаас эхлэн хайрт гурван хүүгээ хулгайлуулж хүн идэгч махчин гэгдсэнээ хүртэл нэгд нэгэнгүй өчив гэнэ.

	Хаан учрыг мэдэж хар санаат эхээ галд шатаан амраг хайртай бүсгүйгээ ах дүүгийн хамт ордондоо уриад хурим найр хийжээ. Тэгээд амар сайхандаа жаргасан юм гэнэ билээ.


ХУЛГАЙЧ ЯВСАН ЭРИЙН ДОМОГ

	 

	Уг үлгэр манай цахим номын санд тусгай ном болон орсон тул эндээс татаж уншина уу.



	




	ХҮН, ЧОНО ХОЁР 

	 

	Нэг өдөр үнэг чоно хоёр дайралдаад өнгөт ертөнцийн сониныг ярьж

	— Энэ дэлхийд эгнэж зэрэгцэшгүй чадал хүчин төгссөн хүн гэдэг амьтан байна. Түүнээс амь аварч бие зайлах тал ганц зам заль мэх юм гэжээ. 

	Үнэгний ярианд чоно баахан эгдүүцэж: 

	— Тэр хүн гэдэгтэй чинь улаан нүүр учирч үзэх юм сан. Надад айж эмээх юм ер алга гэж хэгжүүрхэн хэлэв.

	— Би чамд тусалъя. Хүн гэж юү байдгийг чамд үзүүлж өгье. Харин үүр тэмдгэрэх үед энэ товгор дээр уулзъя гээд үнэг одов.

	Болзоот газраа хэлэлцээрт хоёр золгож аяны замыг нэгтгэв. Аянчдын явдаг зөргөөр алхаж гарчээ. Тэгтэл насан өндөр болж тэнхэл доройтсон цэргийн эр явж харагдана.

	— Хүн гэдэг чинь энэ биш билүү гэж чоно тоомжиргүй асуув.

	— Бишээ урьд цагт хүн байсан бололтой гэж хэлэв. Асар удалгүй нэг хүүхэд сургуульдаа гүйж яваа харагдана.

	— За нөгөө хүн маань энэхэн үү? гэж чоно ихэмсэг асуухад

	— Тиймээ энэ чинь хүн болох гэж яваа амьтан гэж хариулав. Ингэж явтал шувууны хоёр амтай буу үүрч, анчны хутга зүүсэн хүдэр эр гарч ирлээ.

	 — За чи харж байна уу? Ёстой хүн гэдэг амьтан энэ гараад ирлээ. Чи халз дайраад угз чирч орхи, би утсан амиа бодож нүхэнд нуугдъя гэж урьдаж харсан үнэг ёжтой гэгч өгүүлээд арилав.

	Чоно нэрэлхсэндээ болж хар муйхраар дайрав. Анчин эр уужуухан хөдөлж мөрнөөсөө буугаа мулталж буудсанд чоно  шархталаа. Чоно эр зоригоо гайхуулж дахин дайрав. Хоёр дахь суманд дайрагдсан сайхан тэр чонын сарьсан хоншоор шалбарчээ. Эцсийн хүчээ шавхан гурав дахь удаагаа дайрав. Анчин эрийн ирт хутга хоёр бөөрөнд нь бууж хондон ягаан цус хоржигнотол урсав гэнэ. Арга барсан чоно хүч тамир тасарч, хөл солбилзуулан мэтгэсээр үнэгийг бараадаж иржээ.

	— За хүний мууг үзээд ирэв үү гэж тавлангуй асуухад

	— Даанч хэцүү амьтан юм. Тийм хүч чадалтай гэж толгойд ер багтаагүй юм гээд толгой сэгсэрч нүд нь хялалзаж байв. Эхлээд үүрч явсан модоо намайг чиглүүлээд үлээхэд үрэл шиг олон юм хуруунд шивж гол тасартал өвтгөв. Дахиад нэг үлээхэд тархинд цахилгаан харваж, хоншоорт аянга ниргэх шиг болов. Бүр ойртоод очсон чинь хавирганыхаа ясыг суга татаж аваад цөм дүрж орхилоо. Амь гол тээж ирлээ гээд амьсгаа нь давхцаж байв.

	— Тэгнэ ээ тэр, дэндүү тавиун зан гаргаад байсан юм. Чиний далайлт нь сүржин ч буулт чинь сулхныг би юун андах вэ? гээд шоолон инээсэн гэдэг.


ЯДУУ ТАРИАЧИН ЭРИЙН ДОМОГ

	 

	Уг үлгэр манай цахим номын санд тусгай ном болон орсон тул эндээс татаж уншина уу.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

